
Mae’r papur briffio hwn ar Chwarae a lles: Adolygiad o ymchwil diweddar 
i chwarae plant, polisi cymdeithasol ac ymarfer, gyda ffocws ar Gymru yn 
cyflwyno cyd-destun ar gyfer yr adolygiad a chrynodeb â thystiolaeth o’r 
naratif gwreiddiol ddaeth i’r amlwg, sef un o ddull galluogrwydd perthynol 
tuag at les a beth all hyn ei gynnig ar gyfer meddwl am gyfrif-oldeb ac 
atebol-rwydd oedolion ar gyfer gallu plant i chwarae. Mae’r cyfeiriadau 
wedi’u rhifo yn y testun gyda rhestr lawn ar y diwedd. 

Nid yw’n grynodeb hollgynhwysol o’r canfyddiadau o’n hadolygiad. Byddai’n 
amhosibl gwneud cyfiawnder ag ehangder, dyfnder, cymhlethdod ac 
amrywiaeth yr ymchwil a adolygwyd yn y fersiwn lawn mewn dogfen mor 
fyr â hon.  Bydd crynodeb fwy helaeth a’r fersiwn lawn ar gael ar: 
www.chwarae.cymru

Cefndir a chwmpas

Llywodraeth Cymru oedd y cyntaf yn y byd i wneud 
chwarae plant yn gyfrifoldeb statudol ar awdurdodau 
lleol trwy ei Ddyletswydd Digonolrwydd Cyfleoedd 
Chwarae, sy’n rhan o Fesur Plant a Theuluoedd 
(Cymru) 2010. Mae’r ddyletswydd yn mynnu y 
dylai awdurdodau lleol asesu a sicrhau cyfleoedd 
digonol i blant chwarae. Ar adeg cwblhau’r adolygiad 
llenyddiaeth hwn, mae’r Ddyletswydd Digonolrwydd 
Cyfleoedd Chwarae wedi bod yn weithredol ers deng 
mlynedd ac mae Llywodraeth Cymru’n cynnal Adolygiad 
Gweinidogol o Chwarae. Comisiynwyd Chwarae a lles 
gan Chwarae Cymru i ddarparu tystiolaeth gyfredol i 
hysbysu’r gwaith parhaus hwn. Mae hefyd yn darparu 
diweddariad i Play for a Change: Play, policy and 
practice – a review of contemporary perspectives(150) 
ac mae’n cynnig persbectif polisi Cymreig newydd, yn 
hytrach na’r ffocws blaenorol ar Loegr.

Mae adroddiad yr adolygiad llawn yn cynnwys pedair 
prif adran:

•	 plentyndod a pholisi cymdeithasol 

•	 rôl chwarae yn lles plant

•	 patrymau chwarae plant  

•	 enghreifftiau seiliedig ar arfer o gefnogi chwarae 
plant ar dir y cyhoedd yn ogystal ac yn sefydliadau 
plentyndod.

Mae’r adolygiad yn tynnu’n bennaf ar ymchwil 
academaidd, gan ddefnyddio llenyddiaeth broffesiynol, 
eiriolaeth ac ymarferydd, ‘llwyd’ (sef wedi’u cyhoeddi’n 
llai ffurfiol) ble fo’n briodol. Mae chwarae plant wedi 
ei ymchwilio ar draws ystod eang o ddisgyblaethau 
academaidd, yn cynnwys bioleg, astudiaethau 
esblygiadol, etholeg, niwrowyddoniaeth, seicoleg, 
astudiaethau addysg, cymdeithaseg, daearyddiaeth, 
anthropoleg, llên gwerin, athroniaeth, astudiaethau 
polisi a mwy. Mae llawer o’r ymchwil a adolygwyd yn 
empirig. Fodd bynnag, o ystyried y pryderon a fynegir 
gan rai awduron ynghylch gormesu (colonisation) yn 
ogystal â rhamantu chwarae plant gan eiriolwyr sy’n 
oedolion ac ymchwilwyr fel ei gilydd, mae ymchwil a 
theori gysyniadol yn cynnig dirnadaeth ystyriol, ac felly 
wedi eu cydblethu trwyddo.

Mae’r ffynonellau mor ddiweddar â phosibl, ond ddim 
cynharach na 2005 (ar wahân i rai testunau clasurol) ac 
maent wedi eu tynnu o wledydd y byd lleiafrifol1 sy’n 
gymharol gyffelyb. Mae’r adolygiad yn cynnwys plant  
0 i 18 mlwydd oed, er bod ambell ystod oedran wedi ei 
ymchwilio’n well nac eraill mewn ffyrdd sy’n amrywio 
ar draws y pedwar maes ymchwil allweddol.

1  Mae’r term ‘byd lleiafrifol’ yn cyfeirio at yr hyn a elwir yn fwy cyffredin yn wledydd ‘datblygedig’ neu ‘Orllewinol’, neu’n 
fwy diweddar, y Global North. Mae ei wrthwyneb, y ‘byd mwyafrifol’, yn cael ei alw’n hynny oherwydd bod y mwyafrif 
o boblogaeth y byd yn byw yn y gwledydd hynny y cyfeirir atynt yn aml fel rhai ‘datblygol’. Er bod perygl i’r termau byd 
‘mwyafrifol’ a ‘lleiafrifol’ or-symleiddio pethau, maent yn anelu i ‘newid y pwyslais ar ein safbwyntiau ar y byd sy’n aml 
yn breintio materion a phoblogaethau “gorllewinol” a “gogleddol”’ (Punch a Tisdall, 2012, td. 241). 

Fe ddefnyddiom ddull integreiddiol, traethiadol a 
chreadigol(181, 252), gan weithio ar draws bersbectifau 
disgyblaethol a damcaniaethol amrywiol, gan gyfosod 
ffynonellau yn themâu cysyniadol a defnyddio hyn i 
greu sylwadaeth wreiddiol a gwleidyddol. O ystyried 
y casgliad sylweddol o ymchwil i blentyndod, polisi a 
chwarae plant, mae’r hyn yr ydym wedi ei adolygu o 
reidrwydd yn rhannol, ac o ystyried ein diddordebau 
ymchwil a’n ymarferion ein hunain, mae ein 
cyflwyniad o’r deunydd hefyd, yn anochel, yn rhannol.

Datblygiadau diweddar mewn 
ymchwil plentyndod a chwarae: 
tuag at berthynoledd radicalaidd

Gwelwyd twf sylweddol mewn diddordeb academaidd 
a masnachol mewn chwarae plant dros y 15 
mlynedd diwethaf ochr yn ochr â datblygiadau 
cysyniadol a methodolegol. Cyflwynodd Play for a 
Change berspectifau wnaeth herio goruchafiaeth a 
detholrwydd y dybiaeth mai prif gyfraniad chwarae 
i blentyndod oedd i’w helpu i symud ymlaen trwy 
gyfnodau datblygiadol tuag at oedolaeth. Er enghraifft, 
mae dull systemau yn ystyried datblygiad fel 
perthynas gytbwys a chydblethedig o enynnau, corff 
ac amgylchedd, gydag esblygiad yn cwmpasu mwy 
nag etifeddiad genetaidd, ac felly’n tarfu ar y cysyniad 
natur / magwraeth ddeuaidd fythol. Yn ogystal, 
cyhoeddwyd Play for a Change fel yr oedd yr hyn a 
alwyd yn ‘don newydd’ o astudiaethau plentyndod yn 
ymddangos oedd hefyd yn anelu i edrych y tu hwnt 
i’r cysyniadau deuaidd clasurol o natur / diwylliant, 
oedolyn / plentyn, asiantaeth / strwythur tuag at ddull 
mwy perthynol(206).

Dros y 15 mlynedd canlynol, mae’r syniadau hyn 
wedi eu mabwysiadu a’u datblygu ymhellach gan 
ymchwil plentyndod ar draws y gwyddorau naturiol 
a chymdeithasol hefyd. Yn deillio o ac yn ehangu ar 
‘ddatblygiadaeth’3 a’r astudiaethau cymdeithasol o 
blentyndod, mae’r tro perthynol mewn astudiaethau 
plentyndod yn diganoli ‘y plentyn’, gan nodi symud 
oddi wrth ystyried plentyndod neu chwarae fel 
categorïau hunaniaeth sefydlog a tuag at edrych 
ar sut y mae’r ddau’n cael eu cynhyrchu’n barhaus 
trwy arferion perthynol. Mae gwneud hynny’n 
pwysleisio symudiad, rhythmau a llif bywyd bob dydd, 
gwahaniaeth, a newid parhaus.

Mae’r syniadau’n gymhleth ac yn anodd eu crynhoi 
heb eu gor-symleiddio. Er hynny, rydym yn awgrymu 
mai’r hyn sy’n cyd-gysylltu’r gwahanol linynnau hyn 
yw dealltwriaeth radicalaidd o berthynoledd. Mae’r 
perthynoledd radicalaidd yma’n fwy na rhyngweithiad 
gwahanol organeddau, cyd-destunau a phrosesau. 

2  Mae ‘arferion trafodol materol’ yn derm sy’n cydnabod y cydberthnasau dynamig o ddealltwriaethau, ystyron, ieithoedd, 
pethau materol ac arferion all fod mor sefydledig fel y cânt eu hystyried yn synnwyr cyffredin, ac weithiau’n anodd edrych 
y tu hwnt iddynt.
3  Mae ‘datblygiadaeth’ yn cyfeirio at oruchafiaeth defnydd gor-syml o ddamcaniaethau o oedrannau a chyfnodau 
o ddatblygiad plant, yn enwedig datblygiad gwybyddol, sydd wedi tyfu’n sefydlog a normadol.

Nodyn ar gynhyrchu gwybodaeth
Fydd gwybodaeth fyth yn fater niwtral. Mae bob 
amser yn lleoledig, wastad yn llawn cwestiynau 
am bŵer. Mae llawer o’r ymchwil i blentyndod a 
chwarae wedi ei wreiddio ym mhersbectifau’r byd 
lleiafrifol sydd â’u gwreiddiau yn namcaniaethau’r 
Oes Oleuedig (Enlightenment age) ac sy’n dal 
gafael ar lawer o’u tybiaethau gwladychol 
gwreiddiol ynghyd â’r gred mewn bydysawd 
sefydlog ac adnabyddadwy y gellir ei reoli trwy 
ddarganfod achos ac effaith llinellol. Hefyd, mae’r 
modd yr ydym yn deall pethau yn effeithio ar sut y 
byddwn yn ymddwyn. Mae naratifau, patrymau a 
dealltwriaethau’n cyfrannu at gynhyrchu arferion2 
trafodol materol sy’n effeithio ar berthnasau 
oedolion â phlant ar draws pob maes o’u bywyd. 

Mae prosesau deublyg a chydblethedig 
cyfrif-oldeb ac atebol-rwydd, a ddatblygwyd 
mewn astudiaethau ymchwil i Ddyletswydd 
Digonolrwydd Cyfleoedd Chwarae Llywodraeth 
Cymru(149, 150, 222, 223), yn cynnig canllaw defnyddiol 
i feddwl yn wahanol ac yn foesegol am glymau 
plant gyda’u milieu (yr amgylcheddau ffisegol, 
cymdeithasol, economaidd a gwleidyddol y mae 
plant yn byw ynddynt a hefyd yn eu heffeithio). 
Mae cyfrif-oldeb yn cyfeirio at y gallu i gyflwyno 
cyfrifon moesegol o chwarae plant a’r amodau 
sy’n ei gefnogi. Mae atebol-rwydd yn cyfeirio 
at gamau gweithredu i wneud gofod yn fwy 
teg ar gyfer chwarae, ar raddfeydd niferus a 
chydberthynol o bolisïau ac arferion.

Nid oes gan ffenomena (er enghraifft, gofod, chwarae, 
cyrff a bywyd ei hun) sefydlog a rhagfodolaethau 
penodedig ond maent yn wastad mewn proses 
o ddatblygu trwy ac ar ffurf cyfarfyddiadau. Mae 
cyfarfyddiadau o’r fath yn cynnwys cyrff eraill (dynol, 
annynol, elfennaidd, sefydliadol), gwrthrychau 
materol, tirweddau, a hefyd y llai diriaethol, megis 
affeithiau, teimladau, dyheadau, yn ogystal â systemau 
ac arferion cymdeithasol (er enghraifft, calendrau, 
rheolau, codau ymddygiad, systemau gormes 
hirsefydlog)(8, 147, 176, 186, 207, 211, 212, 241, 247).

Roeddem wedi meddwl y byddem, yn syml, yn adrodd 
ar y tro perthynol hwn ochr yn ochr â safbwyntiau 
ar y byd sy’n dal yn drech, a rhai eraill sy’n fwy 
deuaidd, llinellol, ac sy’n canolbwyntio ar fodau dynol. 
Fodd bynnag, wrth inni ymchwilio’r llenyddiaeth ar 
astudiaethau plant, polisi, lles, chwarae a phatrymau 
chwarae plant, cododd perthynoledd fel elfen ganolog i 
gyfran sylweddol o’r llenyddiaeth yn ogystal ag i’r naratif 
yr oeddem yn ei datblygu. Mae’r naratif hwnnw’n un o 
ddull galluogrwydd perthynol tuag at les.
 

Datblygiadau polisi

Yn unol â phersbectif perthynol, efallai mai un o’r 
symudiadau mwyaf arwyddocaol mewn meddwl yn y 
15 mlynedd ers Play for a Change yw gwerthfawrogi 
perthnasedd mentrau polisi ehangach y tu hwnt i bolisïau 
a anelir yn benodol at blant, a’r berthynas rhwng y rhain 
a gallu plant i chwarae. Mae hyn yn amlwg:

•	 yn Sylw Cyffredinol rhif 17 Pwyllgor y 
Cenhedloedd Unedig ar Hawliau’r Plentyn (2013) 
ar Erthygl 31 o Gonfensiwn y Cenhedloedd Unedig 
ar Hawliau’r Plentyn (CCUHP)

•	 yng nghyflwyniad y Ddyletswydd Digonolrwydd 
Cyfleoedd Chwarae statudol yng Nghymru

•	 yng nghorfforiad statudol asesiadau digonolrwydd 
chwarae yn Yr Alban trwy Ddeddf Cynllunio  
(Yr Alban) 2019. 

Tra’n cydnabod gwerth darpariaeth chwarae 
benodedig, mae’r mentrau polisi hyn hefyd yn 
cydnabod pwysigrwydd talu sylw i’r amodau all 
gefnogi plant i chwarae’r tu allan yn eu cymdogaethau 
ac mewn mannau eraill ar dir y cyhoedd. Mae 

symudiad o’r fath wedi codi trwy ystod o rymoedd 
cydberthynol, yn cynnwys newid hinsawdd, 
pryderon iechyd y cyhoedd, dylanwad eiriolwyr dros 
amgylcheddau cyfeillgar at blant ac, yng Nghymru, 
gofyniad y Ddyletswydd Digonolrwydd Chwarae 
i weithio’n draws-broffesiynol. O hyn, cododd 
gwerthfawrogiad o berthnasedd polisïau fel y rhai sy’n 
ymwneud â datblygiad cynaliadwy, cynllunio gofodol, 
dylunio trefol, teithio llesol ac yn enwedig Ddeddf 
Llesiant Cenedlaethau’r Dyfodol 2015 Llywodraeth 
Cymru. Mae’r polisïau ehangach hyn yn dod â 
gwleidyddiaeth ofodol i’r amlwg.

Chwarae plant fel mater o gyfiawnder gofodol
Mae chwarae plant yn hanfodol ofodol gan ei fod 
wastad yn digwydd yn rhywle. Mae’r cysyniad o 
gyfiawnder gofodol, a ddefnyddiwyd mewn pedair 
astudiaeth ymchwil i weithredu’r Ddyletswydd 
Digonolrwydd Cyfleoedd Chwarae Cymreig(149, 

150, 222, 223), yn agor ffyrdd o edrych ar sut mae 
gofodau’n cael eu cynhyrchu trwy gydberthnasau 
rhwng dyluniad yr amgylchedd adeiledig, systemau 
cyfreithiol a llywodraethu sy’n rhoi blaenoriaeth i 
gadw’r economi i symud, a sut y mae’r rhain wedi eu 
clymu gyda normau gwleidyddol a chymdeithasol ac 
arferion gofodol bob dydd(147, 210, 240). Mae’n caniatáu 
hefyd i symud oddi wrth naratif ‘difrod’(225, 256) (sy’n 
canolbwyntio ar yr hyn sydd o’i le gyda phlant) tuag 
at gydnabyddiaeth pan mae’r amodau’n gywir, bydd 
chwarae’n ymddangos fel ffyrdd y plant eu hunain 
o wneud yn iawn a bod yn iach, sy’n cynnig cyfrif 
llawer mwy cadarnhaol. Mae’r cysyniad o gyfiawnder 
gofodol wedi ei gydnabod yn Adolygiad Gweinidogol 
o Chwarae Llywodraeth Cymru(179), a gan Gomisiynydd 
Cenedlaethau’r Dyfodol, sydd wedi annog Byrddau 
Gwasanaethau Cyhoeddus (BGC) i gydnabod sut y mae 
cynhyrchu gofod yn cyfrannu at anghyfiawnderau pan 
maent yn creu eu cynlluniau llesiant(92, 130).

Deddf Llesiant Cenedlaethau’r Dyfodol 2015: 
posibilrwydd dulliau perthynol a gofodol tuag  
at bolisi 
Mae gan Ddeddf Llesiant Cenedlaethau’r Dyfodol 
2015 Llywodraeth Cymru uchelgeisiau a photensial 
radical. Mae’r ddeddf yn gosod Cymru ymhlith nifer 
fechan o lywodraethau economi lles (yn cynnwys Yr 
Alban, Gwlad yr Iâ, Seland Newydd a’r Ffindir) sy’n 
canolbwyntio ar ddatblygiad cynaliadwy trwy nid yn 
unig les economaidd ond hefyd les cymdeithasol, 

amgylcheddol a diwylliannol. Mae’r Ddeddf yn 
mynnu y dylai cyrff cyhoeddus a BGC gynllunio ar 
gyfer dyfodol cynaliadwy trwy bennu amcanion lleol 
ar gyfer cyflawni saith nod llesiant a ddynodwyd yn 
genedlaethol, sef: 

•	 Cymru lewyrchus 

•	 Cymru gydnerth 

•	 Cymru iachach 

•	 Cymru sy’n fwy cyfartal 

•	 Cymru o gymunedau cydlynus 

•	 Cymru â diwylliant bywiog lle mae’r Gymraeg yn 
ffynnu 

•	 Cymru sy’n gyfrifol ar lefel fyd-eang(130, 269). 

Fodd bynnag, mae ei photensial radicalaidd 
yn gweithredu ochr yn ochr â naratifau polisi 
traddodiadol sy’n amlwg yn y modd y caiff plant eu 
dehongli yn y ddeddf a’i dogfennau polisi cysylltiedig. 
Nid yw plant, ar hyn o bryd, yn amlwg iawn yn y 
dangosyddion perfformiad ar gyfer Deddf Llesiant 
Cenedlaethau’r Dyfodol 2015 heblaw yn nhermau 
mesurau iechyd a datblygiad plant. Yn y dogfennau 
canllaw mae ffocws ar wendidau plant(93). Mae’r 
rhain yn enghreifftiau o naratif polisi buddsoddiad 
cymdeithasol, wedi ei wreiddio’n gadarn mewn 
ffurfiau ôl-gyni o neo-ryddfrydiaeth,4 ble ‘mae’r 
plentyn yn cael ei drafod mewn polisïau fel safle 
ar gyfer cynhyrchu dinasyddion ufudd ond gweithgar 
ac economaidd hunangynhaliol’(54, td. 12).

Tra bo polisïau cyffredinol megis addysg ac iechyd 
yn effeithio ar bob plentyn, mae eu hathroniaethau, 
cynhyrchiad ac arferion sylfaenol yn digwydd yn 
wahanol ar draws dosbarthiadau croestoriadol sy’n 
cael eu rhannu’n ôl dosbarth, hil, rhywedd ac an/
abledd5 ac mae polisïau wedi’u targedu’n aml wedi 
ymwreiddio anghydraddoldebau ymhellach eto(84, 

133). Mae neo-ryddfrydiaeth, y model buddsoddi 
cymdeithasol a mesurau cyni wedi cyfuno i wneud 
dinasyddion yn fwyfwy ‘cyfrifol’, gan annog unigolion 

i fod yn llai dibynnol ar y wladwriaeth ac i wneud 
dewisiadau doeth ynghylch eu hiechyd, diogelwch a 
lles eu hunain(130) a rhai eu plant(84, 133). Gall cynyddu 
cyfrifoldeb hefyd greu syniadau am fai, er yn 
ddamweiniol, yn enwedig am famau tlawd (ym mhob 
ystyr o’r gair)(12, 85, 98, 143, 214, 227).  

Hyd yn oed pan maent wedi’u geirio yn iaith hawliau 
plant, mae naratifau buddsoddiad cymdeithasol yn dal i 
oruchafu. Tra bod llawer o’r ddadl academaidd ynghylch 
hawliau plant wedi canolbwyntio ar gyfranogaeth, 
mae llawer mwy o erthyglau CCUHP sy’n delio gyda 
materion sy’n ymwneud â gwarchod a darparu sy’n 
cyfeirio at ‘y plentyn’, a adnabyddir fel unigolyn ac yn 
fyd-eang, yn nhermau eu datblygiad a’u dinasyddiaeth 
i’r dyfodol(138, 267). O ystyried dull seiliedig ar hawliau 
Llywodraeth Cymru at bolisïau ar gyfer plant ochr yn 
ochr â naratifau buddsoddi cymdeithasol cwbl amlwg, 
mae dadleuon o’r fath yn codi heriau diddorol i’r syniad 
o hawl plant i chwarae. Fodd bynnag, gall egwyddorion 
sylfaenol Llywodraeth Cymru o weithio partneriaeth a 
chyfiawnder cymdeithasol, i ryw raddau, weithio gyda’r 
tensiynau a’r beirniadaethau hyn. Mae’r Ddyletswydd 
Digonolrwydd Cyfleoedd Chwarae yn gofyn am weithio 
traws-broffesiynol yn ogystal ag ystyried safbwyntiau 
plant, gan gefnogi datblygiad yr hyn a elwir yn ‘gyd-
ddoethineb’ wrth gyfrif am a bod yn ymatebol i 
amodau ar gyfer chwarae plant(149, 150, 222, 223).

Er gwaethaf goruchafiaeth model buddsoddi 
cymdeithasol, ceir posibiliadau ehangach yn Neddf 
Llesiant Cenedlaethau’r Dyfodol 2015 y tu hwnt i’r 
dehongliadau economaidd a diffyg o blant. Os caiff 
plant eu cynnwys fel aelodau o gymunedau, daw’r 
darlun yn un llawer mwy gobeithiol. Mae dwy agwedd 
o’r ddeddf a’r datblygiadau dilynol o ddiddordeb 
penodol yn hyn o beth: y ffocws ar gyfiawnder gofodol 
a’r ffocws ar les. 

Mae’r ddeddf yn gofyn i BGC fabwysiadu persbectif 
lleol, seiliedig ar le wrth greu cynlluniau lles, gan 
agor cyfleoedd ar gyfer cyfiawnder gofodol(129, 130). 
Fodd bynnag, dangosodd y cylch cyntaf o asesiadau 
‘ystyriaeth gyfyngedig iawn o bwysigrwydd neu achos 

4  Mae neo-ryddfrydiaeth yn cyfeirio at athroniaethau ac arferion gwleidyddol ac economaidd sy’n ystyried bod lles bodau 
dynol yn codi o ‘ryddid entrepreneuraidd unigol’ (Harvey, 2007, td. 2) a chasglu cyfoeth. Mae wedi codi o bolisïau yn y 
1970au ymlaen sydd wedi gweld y wladwriaeth yn camu’n ôl o rôl lles cymdeithasol traddodiadol, ymyrraeth gynyddol y 
marchnadoedd ac athroniaethau rheolaethol cysylltiedig ar wasanaethau cyhoeddus a dadreoleiddio systemau ariannol a 
systemau eraill y credir sy’n cyfyngu ar rymoedd y farchnad. 
5  Defnyddir y term ‘an/abledd’ i gyfeirio at y ffyrdd y mae drysni hanes, polisïau ac arferion a gofodau arferol bob dydd yn 
cael eu profi’n wahanol gan bobl anabl a phobl sydd ddim yn anabl. 

gwahaniaethau gofodol’ (93), gyda’r comisiynydd yn 
cymell BGC i ‘feddwl yn ddwysach am y berthynas 
rhwng gofod a llesiant; i symud y tu hwnt i ystyried 
gofod fel dim ond llestr ar gyfer (angh)yfiawnder, 
a’i ystyried yn hytrach fel rhywbeth sy’n cyfrannu at 
(angh)yfiawnder’(130, td. 907).

O ystyried cydberthynas lles a chyfiawnder gofodol 
sydd wedi’i wreiddio yn Neddf Llesiant Cenedlaethau’r 
Dyfodol 2015, mae’n werth edrych yn fanylach ar sut 
mae lles yn cael ei fframio o fewn polisïau cyhoeddus 
sy’n ymwneud â phlant.

Lles plant a pholisi 
Ceir corff sylweddol o lenyddiaeth sy’n trafod sut i 
fesur lles plant, gan gwmpasu mesurau gwrthrychol a 
goddrychol a barn y plant eu hunain(26, 27, 42, 43, 55, 61, 103, 

141, 213). Er hynny, mae dynodi meysydd a dangosyddion 
ar gyfer mesur lles plant – penderfynu’r hyn sydd 
o bwys ar hyn sy’n cyfrif – yn seiliedig (yn aml yn 
anfeirniadol) ar dybiaethau diwylliannol, oedolion a 
seiliedig ar ddosbarth cymdeithasol ynghylch yr hyn 
sy’n creu plentyndod da(14, 35, 55, 87). Un feirniadaeth 
allweddol o’r cysyniad o les a’r modd y’i defnyddir 
mewn ymchwil a pholisi yw ei fod yn unigolyddol, 
hynny yw, mae lles yn cael ei ddehongli fel rhywbeth 
y mae unigolyn yn meddu arno ac fel rhywbeth y 
gellir – ac y dylid – ei ennill neu ei gyflawni, a thrwy 
hynny beri bod unigolion yn gyfrifol am eu lles eu 
hunain. O ganlyniad, gall mesurau lles goddrychol 
weithredu fel mwgwd i faterion mwy strwythurol o 
anghydraddoldeb.  

Dull galluogrwydd perthynol tuag at les 
Mae’r dull galluogrwydd wedi ei archwilio gan nifer 
cynyddol o ymchwilwyr lles plant(32, 56, 81, 136, 229), gan 
dynnu ar waith yr athronydd-economegydd Amartya 
Sen a’r athronydd Martha Nussbaum. Mae’r dull, 
yn y bôn, yn un o gyfiawnder cymdeithasol, sy’n 
ystyried bod lles yn codi o’r cyfleoedd, yr adnoddau 
a’r rhyddid i bobl allu bod a gwneud yr hyn sydd o 
werth iddyn nhw. Ym model Sen, mae galluoedd 
yn cyfeirio’n rhannol at fodolaeth adnoddau ac yn 
rhannol at allu pob unigolyn i drosi adnoddau o’r fath 
yn ‘weithrediadau’. Mae ffactorau trawsnewidiad yn 
gweithredu ar draws lefelau personol, cymdeithasol 
ac amgylcheddol(215). Un feirniadaeth allweddol o’r 
dull hwn fu ei bwyslais ar ryddid yr unigolyn a dewis 
rhesymegol(88).

Mae dull perthynol yn cydnabod nad yw lles yn sefydlog 
ac nad yw’n byw y tu mewn i gyrff a meddyliau plant 
unigol ond ei fod yn ymddangos mewn ffyrdd amrywiol 
a hynny o ac ar ffurf drysni o gyrff, gofod, gwrthrychau 
materol, dyheadau, hanesion a llawer mwy(7, 63, 147). 
Rydym ni’n cynnig dull galluogrwydd perthynol sy’n talu 
sylw i’r ‘clymau materol a thrafodol sy’n gwneud plant 
yn alluog’(186, td. 56).

Serch hynny, nid yw chwarae’n ateb i bob 
anghyfiawnder y bydd plant yn eu hwynebu trwy 
eu statws fel plant yn ogystal â chroestoriadau 
anghyfiawnder eraill. Mae’r argyfyngau economaidd, 
geowleidyddol ac amgylcheddol presennol yn 
cyflwyno gwir fygythiadau i alluogrwydd plant ar 
gyfer bywyd, iechyd corfforol, cywirdeb corfforol ac 
elfennau eraill ar restr Nussbaum sy’n dibynnu ar 
fynediad teg i fwyd digonol, tai, gofal iechyd, addysg a 
gwasanaethau cyhoeddus sylfaenol eraill yn ogystal â 
diogelwch ariannol, cymdeithasol ac amgylcheddol.

Yn ogystal, mae ystyried chwarae’n amhroblematig fel 
grym er lles yn ei ramanteiddio a gall guddio ffurfiau 
o chwarae sydd, er enghraifft, yn copïo, perfformio 
ac yn bytholi anghydraddoldebau pŵer(47, 48, 49, 102, 113, 

137, 173, 253, 254), neu sy’n gaethiwus(235), peryglus, neu 
niweidiol mewn ffyrdd eraill (245). At hynny, mae llawer 
o’r llenyddiaeth yn cyffredinoli ynghylch profiadau 
plant o chwarae. Mae ‘chwarae’ a ‘phlant’ yn troi’n 

Cydnabyddir chwarae yn neg galluogrwydd creiddiol 
bywyd Nussbaum, y mae hi’n eu rhestru fel: 

•	 iechyd corfforol 

•	 cywirdeb corfforol 

•	 datblygiad a mynegiad y synhwyrau

•	 dychymyg a meddwl 

•	 iechyd emosiynol 

•	 rheswm ymarferol 

•	 ymlyniad (personol yn ogystal â gwleidyddol)

•	 perthnasau gyda rhywogaethau eraill a byd 
natur

•	 chwarae 

•	 rheolaeth dros ein hamgylchedd personol  
(yn faterol ac yn gymdeithasol) (188).



gysyniadau homogenaidd, normadol yn rhwydd 
iawn sy’n dileu profiadau a swyddogaethau chwarae 
ar gyfer plant sydd ddim yn ffitio mowld y plentyn 
delfrydol(50, 66, 79, 102, 104, 119, 172, 239). Mae mabwysiadu 
dull perthynol ar gyfer chwarae a lles yn cydnabod 
grymoedd niweidiol all gynhyrchu mathau o chwarae 
sydd ddim yn ffafriol i fod yn iach. Fodd bynnag, os 
yw’r holl amodau’n iawn i blant gymryd rhan mewn 
mathau o chwarae y maent yn eu gwerthfawrogi, 
mae’n fwy tebygol y bydd enydau o les yn codi hefyd.

Er gwaethaf y rhybuddion hyn, caiff chwarae ei 
gynnwys yn rhestr Nussbaum yn union oherwydd 
y gall gyfrannu mewn ffyrdd sy’n arwyddocaol i les. 
Mae llawer o’r ymchwil cyfoes i chwarae a lles yn 
pwysleisio drysni y meddwl, y corff, y synhwyrau, 
affaith, symudiad a milieu. Mae hyn yn wir am ymchwil 
o astudiaethau esblygiadol, niwrowyddoniaeth, 
seicoleg (ôl)ddatblygiadol, cymdeithaseg, anthropoleg, 
daearyddiaeth, athroniaeth a mwy. Mae’r ymchwil a 
adolygwyd yn dangos hefyd sut mae’r gallu i chwarae’n 
cydberthyn yn gadarnhaol gyda’r holl alluoedd eraill 
yn rhestr Nussbaum(187). Am y rheswm hwn, mae 
gwarchod a hyrwyddo gallu plant i chwarae, yn enwedig 
i blant sydd eisoes yn wynebu anghyfiawnderau 
cymdeithasol a gofodol, yn cydymffurfio â hawliau plant 
yn ogystal â’r model polisi buddsoddi cymdeithasol 
a ddisgrifiwyd uchod(187). Mewn geiriau eraill, mae 
gwarchod a hyrwyddo gallu plant i chwarae’n dda yn 
gwneud synnwyr o ran cyfiawnder ac economeg hefyd 
tra’n cydnabod grymoedd pwerus neo-ryddfrydiaeth ac 
etifeddiaeth gwladychiaeth.

Sut mae chwarae’n cyfrannu at les

Mae’r berthynas rhwng chwarae a lles, yn 
uniongyrchol ac yn fwy hir dymor, wedi ei datgan 
ers amser yn y llenyddiaeth(101, 179, 182, 228, 244, 251, 271), 
ond mae’r hyn yw’r berthynas honno, ac ansawdd 
y dystiolaeth ar ei chyfer, yn fwy problematig. Mae 
hyn yn ymwneud yn rhannol ag amrywiaeth eang 
chwarae ynghyd ag amrywiaeth y chwaraewyr(3, 115, 

245). Mae rhan o hyn yn ymwneud â sut y gellid deall 
‘lles’. Mae dull perthynol a gofodol yn ystyried lles fel 
elfen amhendant a dynamig, ac yn fwy fel rhywbeth 
y mae plant yn ei wneud na chyflwr sefydlog y mae 
plant yn meddu arno (86). Mae lles fel proses yn hytrach 
na chyflwr yn codi o gynhyrchu ac atgynhyrchu 

parhaus perthnasau cymhleth ymysg pobl a chyrff 
eraill (annynol, sefydliadol, elfennaidd), dyheadau, 
amgylchiadau, arferion, mannau, systemau, hanesion, 
gwerthoedd, tirweddau, gwrthrychau materol, 
genynnau, gwleidyddiaeth ac yn y blaen (14, 15, 147, 201, 270).

Mae proses fiolegol homeostasis6 yn golygu bod plant 
yn chwilio’n barhaus am ffyrdd o deimlo’n well, yn 
aml trwy chwarae(74, 147). Pan all plant gyfranogi’n llawn 
mewn chwarae, mae’r pleser y mae hyn yn ei roi yn 
ganolog i les, iechyd ac ymaddasolrwydd, a hynny yn 
ystod y cyfnod o chwarae ac wedi hynny(52, 64, 90, 108, 192, 

194, 257). Mae’r datganiad hwn yn fwy na’r wireb bod 
chwarae’n hwyl.

Mae deall lles a homeostasis fel elfennau amhendant 
a newydd yn amlygu pwysigrwydd symud, sef 
symudiad corfforol (o’r moleciwlaidd i’r echddygol 
bras) a’r broses o newid(83, 147). Mae cyrff yn brofiadol 
ac yn llawn bywyd, ac mae eu ymgyfeiriad â’r byd 
yn nhermau’r hyn mae’r byd yn ei gynnig ar gyfer 
gweithredu, neu’r hyn mae’n ei gynnig. O’r persbectif 
hwn, mae dirnadaeth ac amgyffrediad nid yn unig 
yn weithrediadau ymenyddol ond, yn hytrach, yn 
rhywbeth y mae bodau dynol yn ei wneud, trwy 
symud yn bennaf(67, 234).

Mae’r pleser o chwarae’n dda yn ysgogi plant i chwilio 
am fwy o chwarae(76, 255). Mae chwarae mewn ffyrdd 
sy’n cael eu gwerthfawrogi gan y chwaraewr yn 
rhyddhau niwrodroffinau all gael amddiffyniad mwy 
parhaol yn erbyn iselder(192, 193, 194, 196). Gall y pleser 
o chwarae godi o brofi bywiogrwydd o emosiynau 
fel ofn, dicter, diflastod a syndod a’u goresgyn, er 
enghraifft trwy chwarae smalio, chwarae gwyllt 
corfforol, cymryd risg, rhigymau anfoesgar, straeon 
arswyd, gemau fideo a chwarae gwirion yn gyffredinol 
(83, 108, 192, 194, 195, 197, 199, 200, 231, 245, 259). Mae’r mathau hyn 
o chwarae’n helpu i baratoi rhwydweithiau niwral 
i ymateb yn hyblyg ac yn greadigol i sefyllfaoedd 
newydd heb or-ymateb, a thrwy hynny ddatblygu’r 
capasiti i ddelio’n emosiynol gyda chael eich synnu 
neu golli rheolaeth dros dro(6, 111, 135, 198, 200, 230, 236, 260). 
Fel hyn, gall dimensiynau dryslyd corfforedig, 
synhwyraidd, dynamig ac affeithiol chwarae 
ychwanegu at ei fywiogrwydd a chyfrannu at gryfder 
ac iechyd corfforol, rheoli emosiynau a systemau 
ymateb i straen iach.

6  Mae homeostasis yn ymateb awtomatig, dynamig tuag at gasgliadau ansefydlog o amodau meddwl-corff-synhwyrau-amgylchedd.

Ochr yn ochr â hyn, mae chwarae’n dda hefyd yn 
darparu’r cyd-destun perthynol ar gyfer datblygu 
systemau ymlyniad iach i bobl sy’n rhoi gofal (trwy 
fathau cynnar o chwarae fel pi-po a chosi)(29, 105, 106, 

107, 124, 171, 175, 192), ffrindiau (trwy wrthdaro yn ogystal â 
chydsafiad a chefnogaeth affeithiol)(17, 24, 45, 58, 75, 88, 116, 189, 

202, 242, 266, 268, 276), ac anifeiliaid annynol eraill(62, 82, 182, 190, 

212, 250), ac at le(20, 23, 40, 122, 123, 126, 134, 140, 159, 162, 163, 264, 265, 274), 
gan gyfrannu at ymdeimlad o ddiogelwch a pherthyn 
a’r ymdeimlad i blant o allu effeithio ar eu bywydau eu 
hunain a bywydau pobl eraill.

Mae hyn i gyd yn golygu, pan fo’r amodau’n iawn, 
y gall plant greu eu lles eu hunain. Mae hyn yn 
cyflwyno dadl foesegol, foesol, economaidd a 
chymdeithasol gref i oedolion weithio tuag at 
gynhyrchu’r amodau hynny trwy bolisïau yn ogystal 
ag arferion. Os caiff chwarae ei ystyried fel un o’r deg 
gallu dynol canolog (ar gyfer pob oedran), fel y mae yn 
rhestr Nussbaum o alluoedd craidd, yna byddai angen 
i ddull galluogrwydd perthynol tuag at les dalu sylw i’r 
amodau gofodol, amserol ac affeithiol sy’n cefnogi’r 
adnoddau, y cyfleoedd, y rhyddid ac felly’r gallu i 
chwarae. Gellir datblygu sylw o’r fath trwy brosesau 
deuol cyfrif-oldeb ac atebol-rwydd. 

Chwarae plant heddiw 

Mae meddwl am gyfleoedd plant i chwarae o ddull 
galluogrwydd perthynol yn troi sylw tuag at amodau 
bywydau bob dydd plant ac i ba raddau y gall y rhain 
gefnogi neu gyfyngu ar gyfleoedd i chwarae, gan 
nodi y gallai’r ddau fod yn wir ar yr un pryd. Gall dull 
perthynol tuag at gyfrif am chware plant roi sylw i 
gymhlethdodau’r amodau hyn, gan gydnabod eu bod 
yn lleoledig ac yn agored i drafodaeth(164, 165, 208, 219), a bod 
bywydau plant yn ddynamig, ac yn newid yn barhaus 
dros amser a lle(91). Ble fo’r amodau’n ffafriol, bydd 
chwarae’n ymddangos trwy ac ar ffurf cyfarfyddiadau 
rhwng plant, cyrff eraill a materoldeb ac awyrgylchoedd 
affeithiol eu milieux. 

Bydd plant yn chwarae yn unrhyw le ac ym mhobman 
(258), ac felly mae cyfrif am batrymau chwarae plant 
yn gofyn am edrych y tu hwnt i amserau a mannau 
dynodedig ar gyfer chwarae. Mae hefyd yn golygu 
talu sylw i’r croestoriadau o strwythurau, grymoedd a 
dylanwadau ar lefelau macro a micro fanylion profiadau 
bob dydd plant. Mae’r adolygiad llawn yn ystyried 
patrymau chwarae plant yn y cartref ac yn sefydliadau 
eraill plentyndod, mewn gofodau digidol ac ar dir y 

cyhoedd, gan nodi bod bywydau digidol ac an-nigidol 
plant wedi eu cydblethu’n agos iawn(18, 53, 219, 243, 273).

Drwyddo draw, mae’r ymchwil a adolygwyd gennym 
yn cyflwyno darlun sydd, i bob golwg, yn anghyson 
o, ar yr un llaw, ddiwylliant bywiog o chwarae a 
fynegir mewn ystod o gyd-destunau, ac ar y llaw 
arall, anghydraddoldebau croestorol noeth ac 
anghyfiawnderau gofodol sy’n cyfyngu ar allu plant i 
chwarae ar draws y cyd-destunau hyn. 

Mae’r astudiaethau a adolygwyd yn amlygu sut y mae 
chwarae’n ymddangos o amodau bywydau plant a sut y 
bydd plant yn chwilio am enydau o chwarëusrwydd, yn 
fyrhoedlog ac yn fwy parhaus, yn eu hawydd i wneud 
bywyd yn well (o leiaf am y cyfnod yn chwarae) ac i fod 
yn iach(147). Mae’r llu o wahanol ffyrdd y bydd plant yn 
chwarae heddiw, sy’n amlwg o’r ymchwil, yn herio’r 
farn a grybwyllir yn aml bod chwarae plant yn dirywio(28, 

39, 46, 99, 110). Mae honiad o’r fath yn cyd-asio newid gyda 
dirywiad ac mae’n cael ei glymu hefyd mewn naratifau 
oedolion sy’n gwerthfawrogi rhai ffurfiau ar chwarae 
dros eraill(4, 151, 238, 277). Yn benodol, mae pryder ynghylch 
y dirywiad yn chwarae awyr agored plant a drefnir 
yn bersonol, er bod rhai ymchwilwyr yn rhybuddio 
yn erbyn honiadau gor-syml, gor-ramantaidd a 
chyffredinol yn hyn o beth(120).

Mae anghydraddoldebau o’r fath wedi’u gyrru 
gan lu o wahanol rymoedd, yn benodol:

•	 effeithiau treiddiol cyfalafiaeth ddiweddar(160), 
yn cynnwys argyfwng ariannol byd-eang 2008 
a’r wleidyddiaeth cyni cysylltiedig(72, 133, 174);  

•	 tresmasiad diddordebau masnachol ar 
chwarae plant ar ffurf: 
o	 cyfleoedd digidol  
o	 y diwydiant teganau  
o	 gweithgareddau y tu allan i oriau ysgol 
a darpariaeth chwarae fasnachol, gan osod 
cyfleoedd o’r fath y tu hwnt i gyrraedd ambell 
blentyn(117, 167, 168);

•	 ac, ar dir y cyhoedd: 
o	 goruchafiaeth traffig(22, 31, 94, 127, 154, 205, 232, 233) 
o	 preifateiddio cynyddol gofod cyhoeddus 
(89, 109, 145, 180, 237) 
o	 materion sy’n ymwneud â diogelwch 
cymunedol ac ymyleiddio strwythurol(20, 25, 77, 

95, 96, 100, 120, 121, 203, 263, 274). 



Mae ymchwil meintiol ar lefel macro ac astudiaethau 
ansoddol ar lefel sy’n fwy micro yn olrhain dirywiad 
yn rhyddid symudiad plant a’u gallu cysylltiedig i 
chwarae’r tu allan ar draws nifer o gyd-destunau’r byd 
lleiafrifol(80, 97, 144, 154, 155, 156, 166, 233, 213), gyda’r gostyngiadau 
mwyaf sylweddol yn digwydd rhwng 1970 a 2000(232) 
– dros ugain mlynedd yn ôl. Mae hyn yn bennaf o 
ganlyniad i bryderon ynghylch diogelwch plant a 
achoswyd gan gynnydd trawiadol mewn traffig ac 
erydiad cysylltiedig rhwydweithiau cymunedol y 
mae ofnau’n codi ohonynt am bobl eraill dieithr(71, 

146, 224, 262). Mae’r ofnau hyn yn ymddangos mewn 
ffyrdd rhyweddol, an/ablaidd, hilyddol a seiliedig 
ar ddosbarth cymdeithasol ond maent yn cael eu 
dylanwadu’n fawr hefyd gan drefniadau gofodol yn 
lleol(20, 41, 77, 120, 121, 203, 222, 263), gyda thystiolaeth sy’n 
dangos, ble fo amodau’n iawn, bod plant yn dal i 
chwarae’r tu allan o oedran cymharol ifanc(20, 153, 264). 
Tra bo grymoedd gwleidyddol neo-ryddfrydol yn anelu 
i roi cyfrifoldeb ar rieni a rhai sy’n rhoi gofal unigol 
am les eu plant(161, 261), mae ymchwil yn dangos bod 
gan barodrwydd a chyfle oedolion i ganiatáu i blant 
fynd allan i chwarae lawer mwy i’w wneud gyda realiti 
amodau eu bywydau bob dydd(69, 166, 246, 262).

Yn yr un modd, mae i ba raddau y bydd oedolion yn 
sefydliadau eraill plentyndod, er enghraifft ysgolion, 
yn darparu ar gyfer chwarae ac yn caniatáu rhyddid 
i blant chwarae yn cael ei siapio gan yr amodau 
cymdeithasol, diwylliannol, sefydliadol a gofodol y 
maent yn gweithio ynddynt, yn cynnwys safonau 
a osodir, prosesau rheoleiddiol, tablau cynghrair 
cystadleuol a phryderon ynghylch diogelwch (9, 272). Er 
hyn, mae’r mwyafrif o blant (ond nid bob un ohonynt) 
yn mwynhau chwarae mewn ysgolion a mathau 
eraill o ddarpariaeth a oruchwylir gan oedolion gan, 
weithiau, wthio’n erbyn y rheolau mewn ffyrdd 
chwareus(118, 183, 185, 248, 249). Bu hefyd dwf cyflymach 
mewn gweithgareddau wedi eu trefnu y tu allan i 
oriau ysgol ers y 1990au yn dilyn (ac i ryw raddau 
mewn ymateb i) y dirywiad cyfatebol mewn chwarae 
plant yn yr awyr agored ers y 1970au(118, 232, 233, 261).

Ond er eu bod yn ddefnyddiol, nid yw’r astudiaethau 
i’r dirywiad yn rhyddid bob dydd plant yn cyfrif am y 
llu o ddylanwadau dryslyd ar batrymau chwarae plant. 

Mae angen deall y dylanwadau hyn yng nghyd-destun 
y rhwydwaith o amodau gwleidyddol-gymdeithasol 
a gofodol yn lleol a grymoedd strwythurol grymus yn 
cynnwys cyfalafiaeth a masnacheiddiad (diweddar) 
byd-eang, addysg neo-ryddfrydol a gwleidyddiaeth 
cyni, tlodi, hiliaeth, cishetero/rywiaeth  a’r diwylliant 
ableddiaeth, dylanwadau sy’n codi dro ar ôl tro yn yr 
astudiaethau a adolygwyd.

Mae erydiad rhyddid bob dydd plant i chwarae ar dir y 
cyhoedd yn gosod mwy o bwyslais ar chwarae o fewn 
ffiniau’r cartref(71, 132, 153), gydag ystafelloedd gwely a 
gerddi (i’r plant hynny sydd gan rai) yn tyfu’n fwyfwy 
arwyddocaol (2, 13, 16, 80, 153). Mae’r patrymau chwarae 
newidiol hyn ynghlwm â diwylliant defnyddwyr 
cynyddol o deganau masnachol a thechnolegau digidol 
(71, 152). Mae goruchafiaeth grymoedd y farchnad yn 
golygu bod ymchwil masnachol ac i’r farchnad wedi ei 
ariannu’n dda yn cynhyrchu teganau, gemau a brandiau 
(yn cynnwys gemau a theganau digidol) y mae eu 
gwerth cymdeithasol a diwylliannol yn tyfu’n elfen 
annatod o ddiwylliannau plant, gan herio cynodiadau 
gor-syml a negyddol o brynwriaeth (51, 157, 214, 273, 275). 
Mae gallu plant i gyfranogi mewn diwylliannau o’r 
fath (yn cynnwys mynediad i ofod preifat yn y cartref 
yn ogystal â chymryd rhan mewn gweithgareddau ar 
ôl ysgol y telir amdanynt) yn dibynnu ar yr hyn all eu 
teuluoedd ei fforddio (117, 167, 168, 273, 275).

Mewn llawer o ffyrdd, mae technolegau digidol 
newydd wedi trawsnewid bywydau plant(10, 34), gan 
agor cyfleoedd newydd a chyffrous ar gyfer chwarae, 
er bod y ffyrdd y bydd plant yn chwarae gyda nhw’n 
adlewyrchu’n aml hanesion mwy traddodiadol am 
chwarae(65, 158, 169). Mae’r technolegau digidol hyn yn 
ddeniadol ac yn gyfleus hefyd i blant, gan eu bod 
wedi’u dylunio i apelio at gymdeithasgarwch plant(219). 
Wrth gwrs, ceir pryderon am ddiogelwch plant ar-
lein. Fodd bynnag, yn wahanol i ofnau am ddiogelwch 
cymunedol ble mae ymatebion oedolion yn aml yn 
waharddol ac yn anelu i dynnu plant o dir y cyhoedd, 
mae mesurau a strategaethau i warchod plant ar-
lein yn tueddu i fod yn llai amlwg, gan ganolbwyntio 
ar addysg a rhai ymdrechion i reoleiddio darparwyr 
llwyfannau digidol(1, 128, 153).

7  Mae cisheterorywiaeth yn cyfeirio at wahaniaethu yn erbyn pobl lesbiaidd, hoyw, deurywiol, trawsryweddol, cwiar neu 
gwestiynu, rhyngryw, amrywiol a mwy (LGBTQIA+), yn cynnwys y rhagdybiaeth o norm heterorywiol a cisryweddol (rhywun 
y mae eu rhywedd yn cyfateb â’r rhyw a gofrestrwyd adeg eu geni).

Fe wnaeth y pandemig ddwysáu’r patrymau chwarae 
newidiol hyn mewn nifer o ffyrdd, gan ddatgelu 
anghydraddoldebau sy’n bodoli eisoes mewn gofod 
preifat a mynediad i adnoddau digidol yn ogystal â 
chynyddu dibyniaeth plant ar dechnolegau digidol 
i chwarae(70, 112, 184). Fodd bynnag, mae’r plant eu 
hunain, pan ofynnir iddynt, yn dal i fynegi awydd cryf i 
chwarae’r tu allan(44, 59, 60, 73, 114). Er hynny, gellid dadlau, 
efallai, bod fawr ddim ymdrech wedi ei wneud o ran 
gallu plant i chwarae ar dir y cyhoedd o’i gymharu â 
lefelau buddsoddi ariannol yn y diwydiant chwarae, 
teganau a chwarae digidol masnachol, er gwaethaf 
camau diweddar tuag at gynllunio a dylunio ar gyfer 
amgylcheddau cyfeillgar at blant(11, 30, 33, 97, 142, 218). 

Yn fyr, mae’r gallu i chwarae’r tu allan yn codi’n sgil 
y berthynas rhwng adnoddau amgylcheddol digonol 
a’r gallu i gael mynediad iddynt. Mae gallu plant i 
drosi adnoddau’n ‘weithrediadau’ (215) yn digwydd 
ar draws llu o ffactorau personol, cymdeithasol ac 
amgylcheddol cydberthynol gaiff eu rhannu’n ôl 
dosbarth, hil, rhywedd ac an/abledd. Wrth ymgeisio i 
weithio gyda pherthynoledd amodau fel hyn, gallai’r 
cysyniad o ddigonolrwydd chwarae fod yn ddefnyddiol 
fel dirprwy yn ogystal ag fel egwyddor drefniadol ar 
gyfer amgylcheddau plant-gyfeillgar, gan ddatgelu 
llawer am sut y mae mannau penodol yn gweithio 
o ran gallu plant i chwarae’r tu allan. Yn anad dim, 
o ystyried y berthynas rhwng chwarae a lles, mae’r 
gallu i gwrdd a chwarae’r tu allan yn rheolaidd, a 
hynny o oedran ifanc a heb angen goruchwyliaeth 
uniongyrchol neu gael eu hebrwng gan oedolyn, yn 
medru cyfrannu at allu cyffredinol plant i ffynnu ac i 
fod yn iach. At hynny, mae llawer o’r materion sydd 
angen delio â hwy er mwyn sicrhau digonolrwydd 
cyfleoedd chwarae i bawb yn alinio gyda phryderon 
amgylcheddol ac egwyddorion eraill sydd wedi’u 
corffori yn Neddf Llesiant Cenedlaethau’r Dyfodol 
2015 Llywodraeth Cymru.

Mae’r adolygiad llawn yn cyflwyno nifer o enghreifftiau o 
gamau gweithredu a gymerwyd i gefnogi chwarae plant.

Sylwadau clo: dull galluogrwydd 
perthynol ac atebol-rwydd moesegol

O ddwyn ynghyd yr holl syniadau hyn a’r llenyddiaeth 
a adolygwyd, rydym yn awgrymu bod dull 
galluogrwydd perthynol tuag at les plant yn gofyn am 
dalu sylw i’r amodau gofodol, amserol ac affeithiol 
sy’n cefnogi gallu plant i chwarae. Mae prosesau 

deublyg cyfrif-oldeb ac atebol-rwydd, ynghyd â 
phedwar cofrestr Amin o atgyweirio, cydberthynas, 
hawliau ac ail-gyfareddu(5) yn cynnig fframwaith ar 
gyfer cyflawni hyn all gwmpasu cydberthynas polisïau, 
arferion, plant amrywiol, cymunedau, yr amgylchedd 
adeiledig, cynaladwyedd amgylcheddol, economïau 
a mwy ar draws amryw raddfeydd. Mae’r fframwaith 
hwn wedi bod yn nodwedd graidd gwaith ymchwil 
i’r Ddyletswydd Digonolrwydd Cyfleoedd Chwarae 
am y ddegawd ddiwethaf(149, 150, 222, 223) a gall helpu i 
danlinellu’r dull galluogrwydd perthynol a hyrwyddir 
trwy’r adolygiad hwn.

Mae angen hefyd ystyried pedwar cofrestr dinas 
dda Amin yn berthynol wrth adolygu atebol-rwydd 
oedolion am allu plant i chwarae. Yn hyn o beth, 
gellir ystyried cydberthynas wrth ehangu cefnogaeth 
oedolion i chwarae o ddarpariaeth chwarae 
ddynodedig (y gellid dadlau sy’n cynnwys teganau 
a gemau digidol) i gynnwys gallu plant i chwarae’r 
tu allan ar dir y cyhoedd(11, 36, 37, 38, 97, 125). Mae ein 
hadolygiad yn amlygu mai un cyfyngiad mawr ar allu 
plant i chwarae’r tu allan yw traffig, un ai’n symud 
neu’n llonydd. Mae hyn yn cynnig synergeddau 
cynyddol rhwng eiriol dros chwarae a’r agenda 
gwleidyddol dros gynaladwyedd amgylcheddol, yn 
cynnwys teithio llesol, cymdogaethau traffig ysgafn a 
gwyrddu’r amgylchedd adeiledig. Mae cydberthynas 
yn amlwg hefyd yn y modd y mae eiriolwyr dros 
chwarae a llunwyr polisïau’n gweithio’n draws-
broffesiynol yn amlach gyda phobl sy’n gweithio mewn 
adrannau cynllunio, priffyrdd, tai, parciau a mannau 
agored, seilwaith gwyrdd, addysg a mwy. Mae hyn 
yn amlwg iawn yng Nghymru oherwydd y gofyniad i 
wneud hyn yn y Ddyletswydd Digonolrwydd Cyfleoedd 
Chwarae, un nodwedd o’r ddyletswydd sydd wedi 
ei disgrifio fel un o’i phrif lwyddiannau(222, 223). Yn yr 
un modd, mae atebol-rwydd am allu plant i chwarae 
yn gweithio ar y cyd â datblygu cyfrif-oldeb am 
fodlonrwydd plant gyda’u cyfleoedd i chwarae. Gellir 
datblygu hyn hefyd trwy rwydweithio a datblygiad 
proffesiynol yn ogystal â thrwy ymchwil moesegol 
gyda phlant i fapio eu cymdogaethau. Yn ogystal, mae 
hwyluso chwarae mewn ystod o wahanol leoliadau, yn 
cynnwys ysbytai, carchardai a sefydliadau diwylliannol 
yn cyfrannu ymhellach at gydberthynas.

Mae’r agenda cyni wedi cael effaith mawr ar 
wasanaethau chwarae a gwaith chwarae yn ogystal â’r 
isadeiledd i gefnogi hyn. Mae ymdrechion i atgyweirio 
effeithiau toriadau o’r fath ar lefel gwasanaeth wedi 
cynnwys amrywio’r gwasanaethau a’r rolau, o ran 
cynhyrchu incwm yn ogystal â gweithio’n nes gyda 
theuluoedd sy’n ei chael yn anodd oherwydd mesurau 
cyni, yn enwedig trwy fwydo plant. Ar lefel polisi, 
gall ymdrechion llywodraeth genedlaethol i liniaru 
effeithiau gwaethaf y cyfnod cyni a’r argyfwng costau 
byw, weithio’n gynhyrchiol gyda’r sector chwarae, fel 
y gwelwyd er enghraifft, gydag ariannu Llywodraeth 
Cymru ar gyfer gwasanaethau chwarae i adfer wedi’r 
pandemig a hefyd i fwydo plant yn ystod gwyliau’r 
ysgol trwy raglenni Haf o Hwyl a Gwaith Chwarae: 
Llwgu yn ystod y Gwyliau. 

Yn ogystal, gellir gweld atgyweirio trwy’r gwaith 
cynnal a chadw a wneir i seilwaith ffisegol 
amgylcheddau trefol, y mae llawer ohonynt wedi’u 
gweithredu trwy agendâu polisi cynaladwyedd 
ehangach. Ond, er y gall newidiadau ffisegol newid 
arferion gofodol bob dydd (megis cael gwared ar 
draffig), mae gallu plant i chwarae’r tu allan yn 
dibynnu hefyd ar sicrhau bod newidiadau o’r fath 
yn sensitif i gyd-destun a hanes lleol(201) ac yn aml 
bydd hefyd yn galw am newidiadau i gynhyrchiad 
cymdeithasol y gofod trwy ysgogiad(204). Gall 
gweithwyr chwarae ac eiriolwyr eraill dros chwarae 
ddarparu’r ysgogiad hwn, gan eu bod yn gallu 
gwerthfawrogi ffurfiau o chwarëusrwydd plant gaiff eu 
cuddio’n aml mewn dealltwriaethau gor-syml, unigol a 
chyfryngol o werth chwarae, yn cynnwys dyfeisgarwch 
plant, nonsens a ffurfiau mwy tabŵ ar chwarae(139, 147, 

170, 216, 217, 220, 245). Yn yr un modd, mae astudiaethau o 
ddiwylliannau chwarae plant yn dangos eu capasiti ar 
gyfer nonsens, tanseilio soffistigedig a dychmygu’r byd 
o’r newydd(68, 139, 147).

Yr hyn fydd yn digwydd pan fydd eiriolwyr dros 
chwarae’n gweithio gydag oedolion eraill i daflu 
goleuni ar y ffurfiau hyn o chwarëusrwydd, un ai trwy 
eu hannog i dalu sylw i’r plant neu trwy rannu eu 

hatgofion eu hunain o chwarae pan yn blentyn, yw y 
byddant yn bywiogi trwyddynt ac yn dechrau gwenu(78, 

223, 226). Mae’r rhain yn gysylltiadau pwerus sy’n achosi 
inni gael ein ail-gyfareddu gan chwarae, er ei bod 
hi’n bwysig inni beidio gor-ramantu. Gall ymgysylltu 
o’r fath wrthsefyll grymoedd dadrithiad cyfoes gyda 
phlentyndod sy’n amlwg yn y pryderon negyddol – a 
real iawn – ynghylch gordewdra, iechyd meddwl, 
troseddu a mwy(147). Mae ail-gyfareddu oedolion trwy 
eu hailgysylltu gyda’r bywiogrwydd, y wefr, y pleser 
a’r nonsens y gall chwarae eu cynnig yn aml yn fodd 
effeithiol ac affeithiol o ddangos mai chwarae yw sut 
gall plant helpu eu lles eu hunain.

Yn rhedeg trwy hyn i gyd mae cofrestr hawliau 
Amin. Yn yr un modd â nifer o ddamcaniaethau lles 
a chwarae, credir yn aml bod hawliau’n berchen i 
ddeiliaid hawliau unigol. Yng ngweledigaeth Amin, 
delir hawliau ar y cyd ag eraill, ac mae dinas dda yn 
‘ddinas gymdeithasol gyfiawn, gydag ymrwymiadau 
cryfion tuag at y bobl hynny sydd wedi’u gwthio 
i’r cyrion’(5, t. 1015). Mae hawliau’n cyfeirio at fwy na 
mynediad at adnoddau a gwasanaethau a hefyd yn 
cynnwys yr hawl i gyfranogi yn y broses o gynhyrchu 
mannau cyhoeddus(57, 210, 221). Mae safbwynt o’r fath 
yn galluogi persbectif perthynol ar hawliau all eistedd 
ochr yn ochr â dull galluogrwydd perthynol tuag at les 
plant trwy gyfrif-oldeb ac atebol-rwydd oedolion.

Mae’r dystiolaeth a geir yn yr adolygiad llenyddiaeth 
llawn yn cyflwyno dadl gref bod gan weithio tuag 
at gynhyrchu amodau o’r fath sail foesegol, foesol, 
cymdeithasol, amgylcheddol ac economaidd. Mae 
gallu plant i chwarae o bwys gwleidyddol oherwydd ei 
werth cynhenid (fel mater o gyfiawnder cymdeithasol) 
a hefyd oherwydd ei werth cyfrannol o ran ei 
gyfraniad at les plant a chymunedau a’i gysylltiadau â 
datblygiad cynaliadwy. Felly, mae cefnogi gallu plant 
i chwarae yn cydsynio â pholisïau democrataidd-
gymdeithasol, seiliedig ar hawliau Llywodraeth Cymru 
ar gyfer plant yn ogystal â pholisïau ehangach eraill 
yn cynnwys deddfwriaeth trosfwaol, Deddf Llesiant 
Cenedlaethau’r Dyfodol 2015.

